


MALTA





KAMRA TAD-DEPUTATI





KUMITAT PERMANENTI DWAR IL-ĦATRIET PUBBLIĊI
(Rapport Uffiċjali u Rivedut)




L-ERBATAX-IL PARLAMENT




Laqgħa Nru 9
L-Erbgħa, 10 ta’ Mejju, 2023









Stampat fl-Uffiċċju tal-Iskrivan
Kamra tad-Deputati
Malta




Prezz €2.50









L-ERBATAX -IL PARLAMENT

Laqgħa Nru 9
L-Erbgħa, 10 ta’ Mejju, 2023








Il-Kumitat iltaqa' fil-Parlament, il-Belt Valletta, fil-5.07 p.m.






MINUTI

Il-Minuti ta’ laqgħa Nru 8, li saret fit-2 ta’ Mejju 2023, ġew ikkonfermati.

IĊ-CHAIRPERSON (Onor. Chris Agius): Illum u fil-laqgħat li ġejjin il-Kumitat se jkollu quddiemu total ta’ 12-il nomina fir-rigward ta’ ambaxxaturi mhux residenti f’pajjiżi madwar id-dinja. Kif kien miftiehem fil-laqgħa li għaddiet se nkunu qegħdin nistiednu erba’ nominati f’kull laqgħa sabiex ikun dedikat ħin biżżejjed biex jagħmlu l-preżentazzjonijiet tagħhom, u l-Kumitat jagħmel id-diskussjoni meħtieġa. 


SMIGĦ FIR-RIGWARD TAN-NOMINA TAL-AMBAXXATUR GIOVANNI MICELI GĦALL-ĦATRA TA’ AMBAXXATUR MHUX RESIDENTI GĦALL-ARMENJA

IĊ-CHAIRPERSON: Ngħaddu għall-ewwel nomina. Se nkunu qed insejħu quddiemna lill-Ambaxxatur Giovanni Miceli.

L-Ambaxxatur Giovanni Miceli daħal fil-kamra tal-Kumitat. 

IĊ-CHAIRPERSON: Ambaxxatur, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament.

Nitolbok biex, jekk jogħġbok, tintroduċi lilek innifsek, u tgħidilna ftit fuq l-esperjenza tiegħek f’din il-kariga.

L-AMBAXXATUR GIOVANNI MICELI: Jien dħalt il-Foreign Office fl-1977, kif forsi qrajtu mill-curriculum vitae (CV). Kont attached mal-Bilateral Division. Mort għamilt kors tal-Public Administration fl-Università. Imbagħad, fl-1987 kont posted l-ambaxxata f’Pariġi bħala First Secretary u Konslu Ġenerali. Servejt għal erba’ snin. Konna anke responsabbli bilateralment għal Spanja, Franza, Portugall u Monaco. Fl-1991 bagħtuni attachment fil-Conflict Prevention Centre, li dak iż-żmien kienet il-Conference for Security and Cooperation in Europe, li mbagħad wara saret OSCE. Fl-1994 ġejt lura u ġejt attached mal-Multilateral Directorate, fejn kont responsabbli għat-Third Committee tal-UN, Social and Humanitarian. Servejt sal-2004, fejn imbagħad sirt direttur tal-Multilateral. Dak iż-żmien il-Multilateral kien jinkludi l-UN, il-Commonwealth, l-OSCE u l-Council of Europe. Konna ngħidulu: Name it and you have it. 

Imbagħad fl-2007 kont mibgħut l-ambaxxata l-Kajr bħala Ambaxxatur Residenti hemmhekk u kont anke akkreditat għas-Sudan, għall-Arab League u anke għall-African Union. Kont ukoll għall-Etjopja, però bqajt bħala designate. Qatt ma bagħtu għalija biex nippreżenta l-kredenzjali. Hemmhekk bqajt sal-2012. Spiċċajt f’Jannar 2012 u ġejt lura bl-età għax kelli 64. Fl-2012 u l-2013 kont involut f’selection boards. Kien hemm ukoll kumitat biex għamilna review tas-settur tal-Foreign Office. Imbagħad fl-2014, kif xi wħud minnkom jafu, ġejt fis-Segretarjat tal-Ispeaker tal-Kamra bħala advisor for international relations. Fl-istess ħin, f’Marzu 2014, inħtart bħala Non-Resident Ambassador għall-Ungerija. S’issa għadni nġorr din il-kariga sakemm jinħatar is-suċċessur tiegħi. Issa għandi l-Armenja u qed nipprova kemm jista’ jkun insir midħla ta’ dan il-pajjiż kompletament ġdid għalija. 

IĊ-CHAIRPERSON: Grazzi. Rimarki? L-Onor. Karol Aquilina.

ONOR. KAROL AQUILINA: L-ewwel nett nirringrazzjak talli ġejt. Ir-risposti tiegħek kienu pjuttost eżawrjenti. Ma naħsibx li għandna x’nistaqsu dwarhom. Kważi għat-tradizzjoni nagħmel il-mistoqsija li dejjem nagħmel, biex anke sserraħ moħħ dan il-Kumitat u jkollna konfort. Tindikalna jekk hemmx xi ħaġa li possibilment timbarazza lil dan il-Kumitat, timbarazza lilek, jew lil min qed jaħtrek? Hemm xi ħaġa li b’xi mod tista’ toħloq xi sitwazzjoni imbarazzanti? 

L-AMBAXXATUR GIOVANNI MICELI: M’għandi ebda kunflitt ta’ interess għax lanqas qatt ma kont f’dak il-post. Din għas-saħħa tal-argument ġiet fuqi għall-għarrieda, f’daqqa waħda. Il-ftehim tal-Ungerija kien jiskadi fl-24 ta’ Marzu u tliet xhur qabel tlabt biex ikun hemm extension. Kienu ċempluli mill-Foreign Office, qaluli li l-Ungerija mhux se nkompli jien u offrewli pajjiż ieħor. Meta offrewli l-ewwel pajjiż għedtilhom: Jiddispjaċini, hemmhekk ma nħossx li għandi mmur. Imbagħad offrewli l-Armenja u għedtilhom li naċċetta li nkun Ambaxxatur Mhux Residenti għall-Armenja

ONOR. KAROL AQUILINA: Grazzi.

IĊ-CHAIRPERSON: Iktar rimarki? L-Onor. Adrian Delia.

ONOR. ADRIAN DELIA: Ħaġa żgħira waħda biss. Fl-ewwel tweġiba tiegħek għamilt aċċenn minnufih dwar il-ġenoċidju ta’ Nagorno-Karabakh. Jien mort l-Armenja u, għalkemm dak l-episodju ikrah fl-istorja tagħhom ġara ’l fuq minn 100 sena ilu, għalihom għadu ħaj qisu lbieraħ. Jekk titkellem man-nies fit-toroq, anke b’mod lajk, it’s very sensitive. Fiż-żewġ pajjiżi li semmejt inti stess għad hemm tensjonijiet litteralment palpabbli, daqslikieku qegħdin in a state of war kontinwu. Huwa pajjiż pjuttost partikolari. Naħseb li l-importanza llum fir-relazzjonijiet tagħna ma’ dan il-pajjiż għandha x’taqsam ħafna mal-qrubija tiegħu, partikolarment mat-Turkija, li qed tilgħab rwol dejjem jikber anke partikolarment minħabba l-kunflitt bejn ir-Russja u l-Ukrajna.

Ħadt pjaċir ukoll li semmejt li beħsiebek iżżur l-istakeholders Maltin li b’xi mod għandhom il-konnessjonijiet. Però, iktar milli mistoqsija, nixtieq inħeġġek li għalkemm ikunu ċertu tip ta’ pajjiżi li fil-perception politika jew ġenerali lajka tal-poplu ftit ikunu jafu fuqu, kull pajjiż għandu l-importanza tiegħu f’dik li hija diplomazija. Mhuwiex faċli, però hemm xi jsir, għax hemm l-aptit anke ta’ dak li aħna nsejħulu externalization f’dawn it-tip ta’ pajjiżi. Iktar milli l-isfidi, eċċ. biex inkun ftit pożittiv, tara li hemm opportunitajiet? Ovvjament forsi huwa kmieni wisq biex tweġibni, għax importanti li jsiru laqgħat mal-istakehoders. Forsi għandek diġà xi ħaġa f’moħħok rigward areas jew avenues li wieħed jesplora? 

L-AMBAXXATUR GIOVANNI MICELI: Ippermettili nitkellem l-ewwel fuq Nagorno-Karabakh. Meta jien kont fis-Segretarjat tal-Conflict Prevention Centre bejn l-1991 u l-1994 kienet faqqgħet il-gwerra u nqasmet il-Jugoslavja. Kien interessanti li tara l-ewwel kollegi Jugoslavi, imbagħad għedewwa min-naħa u minn oħra. Però fl-istess żmien, għax kienet ilha għaddejja, kien hemm il-kwestjoni ta’ Nagorno-Karabakh u twaqqaf il-Minsk Group f’dak iż-żmien li kont hemm. Peress li qed ninteressa ruħi, ilbieraħ qrajt li kien hemm laqgħa f’Washington bejn l-Armeni u l-Ażerbajġani. F’dan il-weekend se jkomplu jiddiskutu Brussels u llum qrajt li fil-weekend li għadda kien hemm laqgħa parlamentari tal-Black Sea Economic Conference li saret fit-Turkija. Għaliha mar l-Ispeaker tal-Armenja u ltaqa’ mal-Ispeaker tat-Turkija meta lanqas iħalluhom jgħaddu minn fuq l-ajru tagħhom. 
Fuq il-kwestjoni l-oħra forsi għaġġilt jien, imma peress li l-Professur Stephen Calleja huwa ħabib tiegħi għax konna qegħdin fuq l-istess kumitat meta għamilna dak ir-revision tas-sezzjoni tal-Foreign Office, għedtlu li l-Armenja għandhom Armenia Diplomatic School u staqsejtu hux interessat li nagħmlu ftehim - għax naf li għandu diversi minn dawn - u qalli iva. Naħseb li hemm diversi setturi, għax meta kien hawn il-Ministru tal-Armenja fl-aħħar ta’ Marzu u ltaqa’ mal-Ministru għall-Affarijiet Barranin semmew diversi areas li wieħed jista’ jiżviluppa fuqhom. Pereżempju l-ICT, is-solar energy, il-gaming u diversi setturi oħra. 

Minbarra dawn, it-turiżmu huwa wkoll settur importanti li nistgħu nesploraw. Kif jaf l-Onorevoli jien dilettant tal-futbol. Kien hawn diversi okkażjonijiet meta Malta u l-Armenja ltaqgħu kontra xulxin, fil-futbol tal-irġiel u tan-nisa. Jiġifieri kieku anke mill-aspett sportiv, jekk forsi jiġu jagħmlu xi winter camp hawn Malta tkun parti mit-turiżmu wkoll. Imma, bħalma għedt, irrid nara x’interess għandhom l-istakeholders hawn Malta.

IĊ-CHAIRPERSON: Iktar kummenti? (Onor. Membri: Le) Jidher li m’hemmx iktar kummenti. Ambaxxatur Giovanni Miceli nirringrazzjak u nitolbok biex, jekk jogħġbok, tirtira mill-kamra sabiex il-membri jiddiskutu bejniethom. Għalissa grazzi.

L-AMBAXXATUR GIOVANNI MICELI: Nirringrazzjakom ħafna. 

L-Ambaxxatur Giovanni Miceli rtira mill-kamra tal-Kumitat.

Fil-5.20 p.m. il-laqgħa ġiet sospiża sabiex il-membri jkomplu jiddiskutu bejniethom in camera u fil-5.21 p.m. irriżumiet.

IĊ-CHAIRPERSON: Il-laqgħa tirriżumi. Il-mistoqsija hija n-nomina tal-Ambaxxatur Giovanni Miceli bħala Ambaxxatur mhux residenti għall-Armenja. Dawk favur? (Onor. Membri: Aye) Dawk kontra? Agreed. Il-proposta ġiet approvata unanimament.

Nistieden lill-Ambaxxatur Miceli jidħol lura fil-kamra.

L-Ambaxxatur Giovanni Miceli daħal lura fil-kamra tal-Kumitat.
IĊ-CHAIRPERSON: Ambaxxatur Miceli, ninfurmak li n-nomina tal-kariga tiegħek bħala Ambaxxatur Mhux Residenti għall-Armenja għaddiet mill-Kumitat b’vot unanimu u, skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ l-Onor. Ian Borg.

L-Ambaxxatur Giovanni Miceli ħareġ mill-kamra tal-Kumitat.


SMIGĦ FIR-RIGWARD TAN-NOMINA TAL-AMBAXXATUR RAYMOND SARSERO GĦALL-ĦATRA TA’ AMBAXXATUR MHUX RESIDENTI GĦAS-SULTANAT TAL-OMAN

IĊ-CHAIRPERSON: Nistieden lill-Ambaxxatur Raymond Sarsero sabiex jidħol fil-kamra.

L-Ambaxxatur Raymond Sarsero daħal fil-kamra tal-Kumitat. 

IĊ-CHAIRPERSON: Ambaxxatur Raymond Sarsero, dan il-Kumitat huwa mwaqqaf permezz tal-Att li jemenda l-Att dwar l-Ammistrazzjoni Pubblika. Skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament.

Nitolbok biex jekk jogħġbok tintroduċi lilek innifsek, u tgħidilna ftit fuq l-esperjenza tiegħek f’din il-kariga.

L-AMBAXXATUR RAYMOND SARSERO: Nirringrazzja lil kulħadd. Jien qattajt madwar 45 sena fil-Ministeru tal-Affarijiet Barranin. Bdejt mill-inqas post żgħir li tista’ u bqajt tiela’ sa Ambaxxatur. L-aħħar tliet postijiet li servejt huma bħala Ambaxxatur f’Moska, Ambaxxatur is-Sawdi Arabja u Ambaxxatur il-Kuwajt. Fil-fatt għadni kif ġej mill-Kuwajt fl-aħħar ta’ Marzu għax għalaqt 65 sena u I said I will call it a day. Imma mid-dehra it will continue. Waqt li kont il-Kuwajt ukoll kont Non-Resident Ambassador għall-Ġordan. Fil-qosor, in between kien hemm ħafna delegazzjonijiet u postings oħrajn. It’s quite a story.

IĊ-CHAIRPERSON: Grazzi. L-Onor. Karol Aquilina.

ONOR. KAROL AQUILINA: L-ewwel nett nirringrazzjak tad-disponibilità tiegħek li tattendi għal din il-laqgħa tal-Kumitat. Ovvjament is-CV jitkellem waħdu. Irrid nagħmel mistoqsija, bla dubju daqsxejn antipatika, imma nħossu l-ħtieġa li nagħmluha. Hemm xi ħaġa forsi li tista’ b’xi mod timbarazza lil dan il-Kumitat, timbarazza lill-Ministru li qed jaħtrek u lill-Gvern? Kwalunkwe ħaġa li jidhirlek li għandha taqsam ma’ dan il-kumitat qabel nieħdu d-deċiżjoni finali. Jekk m’hemmx, għidilna li m’hemmx. 

L-AMBAXXATUR RAYMOND SARSERO: Safejn naf jien m’hemmx. 

IĊ-CHAIRPERSON: Iktar rimarki? L-Onor. Adrian Delia.

ONOR. ADRIAN DELIA: L-ewwel nett nirringrazzjak tas-servizz li tajt lill-pajjiż tul il-karriera verament twila u sabiħa. 

Fis-CV hemm qisu overlap November 2020 – March 2023 u September 2022 u March 2023, bejn meta kont Ambaxxatur il-Kuwajt u Non-Resident Ambassador għall-Ġordan. Qed nipprova nifhem id-dati.

L-AMBAXXATUR RAYMOND SARSERO: Tal-parti tal-Ġordan qed tgħid inti?

ONOR. ADRIAN DELIA: Iva. Kienu żewġ karigi?

L-AMBAXXATUR RAYMOND SARSERO: Waqt li kont fil-Kuwajt beda l-proċess biex isir Non-Resident Ambassador għall-Ġordan u dan il-proċess jieħu ż-żmien. Fil-fatt mis-Saudi jien mort direttament il-Kuwajt. Imbagħad għadda ftit taż-żmien u sirt Non-Resident Ambassador għall-Ġordan.

ONOR. KAROL AQUILINA: Imma in the interim period kont għadek fis-servizz pubbliku, hux hekk?

L-AMBAXXATUR RAYMOND SARSERO: Iva.

ONOR. KAROL AQUILINA: Imbagħad irtirajt wara?

L-AMBAXXATUR RAYMOND SARSERO: Iva, irtirajt issa, fis-26 ta’ Marzu b’mod uffiċjali.

ONOR. KAROL AQUILINA: Grazzi.

ONOR. ADRIAN DELIA: Grazzi. Dak kollox.

IĊ-CHAIRPERSON: Iktar rimarki? (Onor. Membri: Le) Nirringrazzjak, Ambaxxatur Ray Sarsero. Nitolbok biex, jekk jogħġbok, tirtira mill-Kamra sakemm il-membri jiddiskutu bejniethom.

L-Ambaxxatur Raymond Sarsero rtira mill-kamra tal-Kumitat. 

[bookmark: _Hlk177028986]Fil-5.27 p.m. il-laqgħa ġiet sospiża sabiex il-membri jkomplu jiddiskutu bejniethom in camera u fil-5.29 p.m. irriżumiet.

IĊ-CHAIRPERSON: Il-laqgħa tirriżumi. Il-mistoqsija hija n-nomina tal-Ambaxxatur Raymond Sarsero bħala Ambaxxatur Mhux Residenti għas-Sultanat tal-Oman. Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lill-Ambaxxatur Raymond Sarsero jidħol lura fil-Kamra.

L-Ambaxxatur Raymond Sarsero daħal lura fil-Kamra tal-Kumitat 

IĊ-CHAIRPERSON: Ambaxxatur Sarsero, ninformak li n-nomina tal-kariga tiegħek bħala Ambaxxatur mhux residenti għas-Sultanat tal-Oman għaddiet mill-Kumitat b’vot unanimu. Skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ, l-Onor. Ian Borg.

Nirringrazzjawk, u nawgurawlek ħafna.

ONOR. ADRIAN DELIA: Grazzi. 

L-Ambaxxatur Raymond Sarsero ħareġ mill-kamra tal-Kumitat.

SMIGĦ FIR-RIGWARD TAN-NOMINA TAN-NUTAR IAN SPITERI GĦALL-ĦATRA TA’ AMBAXXATUR MHUX RESIDENTI GĦAR-RUMANIJA

IĊ-CHAIRPERSON: Nistieden lin-Nutar Ian Spiteri sabiex jidħol fil-kamra.

In-Nutar Ian Spiteri daħal fil-kamra tal-Kumitat. 

IĊ-CHAIRPERSON: Nutar Spiteri, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament

Nitolbok biex, jekk jogħġbok. tintroduċi lilek innifsek u tgħidilna ftit fuq l-esperjenzi tiegħek fil-karigi li kellek.

IN-NUTAR IAN SPITERI: Esperjenza diplomatika qatt ma kelli. Kif għedt fis-CV ilni nutar għal 22 sena. Qattajt sitt snin Sindku ta’ Ħal Balzan għax dejjem interessajt ruħi fil-politika. Fil-fatt fil-passat i n-nannu tiegħi kien Ministru wkoll, jiġifieri trabbejt f’ambjent politiku. Filwaqt li din il-kariga mhijiex esperjenza ta’ politika partiġjana per sè, hija ħaġa li interessatni wara l-esperjenza li kelli bħala Sindku ta’ Ħal Balzan.

IĊ-CHAIRPERSON: Grazzi. Rimarki? L-Onor. Karol Aquilina.

ONOR. KAROL AQUILINA: L-ewwel nett nirrringrazzjak talli attendejt għal din il-laqgħa. Tista’ tindikalna jekk hemmx xi ħaġa li b’xi mod tista’ timbarazza lilek, timbarazza lil dan il-Kumitat, timbarazza lil min qed jinnominak, lil pajjiżna? Jekk hemm xi ħaġa mitlub tgħidilna, u dan il-Kumitat jikkonsidra jekk din hijiex xi ħaġa li hija impediment għal din il-kariga.

IN-NUTAR IAN SPITERI: Le, bħala kunflitt ta’ interess żgur m’għandix. Kif għedt, wara li waqaft bħala sindku sentejn ilu, ħadt break għal raġunijiet personali, xtaqt xi ħaġa li naqta’ mill-monotonija jew rutina tal-professjoni. Offrewli din l-opportunità u ngħid il-verità interessatni. To be fair, ma nafx x’tinvolvi, però l-istess feeling li kelli malli lħaqt sindku, li f’daqqa waħda ssib ruħek b’dawk l-isfidi kollha, naħseb li din id-darba, hopefully, jekk tapprovawni, nista’ nagħmel xi ħaġa għall-ġid tal-pajjiż. 

IĊ-CHAIRPERSON: Iktar rimarki? L-Onor. Adrian Delia.

ONOR. ADRIAN DELIA: Nutar, nirringrazzjak talli ġejt. Se nirreferik għar-risposta tiegħek għall-mistoqsijiet 2, 3 u 5, li inti għaqqadthom f’daqqa għall-effikaċja tat-tweġiba. Il-parti li tinteressani - b’mod pożittiv – hi t-tweġiba dwar x’jista’ jsir anke ma’ dan il-pajjiż li naf li diġà hemm rabtiet kummerċjali pjuttost mifruxa f’diversi oqsma. Rajt it-tweġiba tiegħek, partikolarment fejn semmejt ukoll in-numru ta’ titjiriet li hemm bejn il-pajjiżi, eċċ., li hija xi ħaġa interessanti. 

Diġà bdejt tara, tfittex jew taħseb kif nistgħu b’xi mod jew ieħor niżviluppaw aktar relazzjonijiet ma’ dan il-pajjiż? Fid-diplomazija l-iktar ħaġa li twassal in-nies flimkien jekk ma jkollokx il-qrubija ġeografika immedjata huma l-kultura u n-negozju. Dan huwa pajjiż kbir u importanti fl-Ewropa, u allura hemm ħafna x’wieħed jista’ jagħmel. Forsi telabora ftit fuq hekk. 

IN-NUTAR IAN SPITERI: Fil-fatt meta bdejt nipprepara u nistudja għal din il-laqgħa tal-lum u anke biex ktibt dak ir-rapport, l-ewwel ħaġa li tiġik f’moħħok hija x’hemm simili jew komuni bejn pajjiż ċkejken bħal Malta b’popolazzjoni ta’ madwar 500,000 u pajjiż ta’ 20 miljun bħal tar-Rumanija. Fir-realtà m’hemmx. Però meta mbagħad tara r-rabtiet politiċi li saru mill-1968 ’l hawn, tara li kien hemm f’ħafna oqsma, fosthom it-turiżmu u l-industrija. Jiġifieri hemm ħafna komuni, speċjalment fl-oqsma tal-industrija, l-industrija farmaċewtika u anke fl-agrikultura. Kif spjegajt ukoll, ġaladarba m’għandix esperjenza diplomatika trid tagħmel l-almu tiegħek minn kuntatti oħrajn. Kif spjegajt ukoll, fi 22 sena tkun għamilt kuntatti ma’ ħafna nies li llum huma negozjanti, ma’ esponenti pubbliċi, trejdjunjonisti, maċ-Chamber of Commerce u mal-INDIS. L-idea tiegħi hija li l-esperjenza tiegħi u l-kuntatti li kelli permezz tal-professjoni u meta kont sindku wkoll nużahom biex nindirizza settur settur. Pereżempju, għandi kuntatti mal-MHRA, allura x’nistgħu nibbenefikaw, min jista’ jiggwadanja b’mod reċiproku? Però again, jekk tara anke l-isfidi li għandha r-Rumanija, bħall-inflazzjoni, eċċ, m’hemm xejn li jixxebbah ma’ dawk ta’ Malta. Se jkolli naqbad litteralment kull settur b’mod separat u individwali u nara minn hemm x’jista’ joffri għall-benefiċċji ta’ Malta u viċeversa.

ONOR. ADRIAN DELIA: Grazzi.

IĊ-CHAIRPERSON: Iktar rimarki? (Onor. Membri: Le) Nirringrazzjak Nutar Spiteri. Nitolbok biex, jekk jogħġbok, tirtira mill-Kamra sakemm il-membri jiddiskutu bejniethom.

In-Nutar Ian Spiteri rtira mill-Kamra tal-Kumitat. 

Fil-5.36 p.m. il-laqgħa ġiet sospiża sabiex il-membri jkomplu jiddiskutu bejniethom in camera  u fil-5.37 p.m. irriżumiet.

IĊ-CHAIRPERSON: Il-mistoqsija hija n-nomina tan-Nutar Ian Spiteri bħala Ambaxxatur mhux residenti għar-Rumanija. Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lin-Nutar Ian Spiteri jidħol lura fil-Kamra.

In-Nutar Ian Spiteri daħal lura fil-kamra tal-Kumitat. 

IĊ-CHAIRPERSON: Nutar Spiteri, ninfurmak li n-nomina tal-kariga tiegħek bħala Ambaxxatur mhux residenti għar-Rumanija għaddiet mill-Kumitat b’vot unanimu. Skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat, flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ l-Onor. Ian Borg.

Nirringrazzjak, u nawguralek ħafna.

In-Nutar Ian Spiteri ħareġ  mill-kamra tal-Kumitat.



SMIGĦ FIR-RIGWARD TAN-NOMINA TA’ PROF. CHARLES L. MIFSUD GĦALL-ĦATRA TA’ AMBAXXATUR MHUX RESIDENTI GĦALL-ARĠENTINA

IĊ-CHAIRPERSON: Nistieden lill-Professur Charles L. Mifsud sabiex jidħol fil-kamra.

Il-Professur Charles L. Mifsud daħal fil-kamra tal-Kumitat. 

IĊ-CHAIRPERSON: Professur Mifsud, dan il-Kumitat huwa mwaqqaf permezz tal-Att li jemenda l-Att dwar l-Amministrazzjoni Pubblika u skont dan l-istess Att il-Membri jistgħu jagħmlulek mistoqsijiet supplimentari relatati mat-tweġibiet bil-miktub li inti bgħattilna. Ninfurmak ukoll li skont l-istess Liġi l-mistoqsijiet u t-tweġibiet għandhom, kemm-il darba l-Kumitat ma jpprovdix xorta oħra, jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika u li l-laqgħa se tiġi streamed live fuq il-website tal-Parlament, u eventwalment tixxandar ukoll fuq it-television channel tal-Parlament.

Nitolbok biex, jekk jogħġbok, tintroduċi lilek innifsek, u tgħidilna ftit fuq l-esperjenza tiegħek fil-karigi li kellek.

PROF. CHARLES L. MIFSUD: Nirringrazzjak tal-introduzzjoni. Insellem lil kull wieħed u waħda minnkom. Grazzi ta’ din l-opportunità biex nitkellem hawnhekk. Jien Charles Mifsud, Professur tal-Edukazzjoni fil-Litteriżmu l-Università. Għandi interess ukoll fi programmi li jkabbru l-għarfien u l-litteriżmu anke b’mod internazzjonali. Marbut ma’ dan il-posting jien għandi rabtiet akkademiċi f’dan is-sens, li anke nikkollabora ma’ kollegi minn universitajiet differenti fl-Amerika Latina. Għamilt tliet snin nistudja l-Ispanjol kif ukoll il-letteratura komparattiva anke fil-qasam ta’ comparative education ta’ pajjiżi differenti minn reġjuni differenti. Il-ħsieb tiegħi huwa li abbażi tar-relazzjonijiet li għandna fuq livell kulturali u akkademiku, nużaw l-opportunitajiet bħala stepping stone anke biex inkattru l-industrija u l-kummerċ. Diġà hemm interess kbir. Meta nitkellem ma’ kollegi, anke minn universitajiet, nies professjonali minn pajjiżi bħall-Arġentina u l-Brażil, jinteressahom ħafna li jibagħtu anke lit-tfal tagħhom biex jistudjaw l-Ingliż, il-business, u l-iktar, l-IT. Għandna diġà xi numru ta’ studenti li qed jagħmlu dan. Permezz tal-għarfien kulturali - s’intendi meta tgħid Arġentina il-Maltin jaħsbu fil-futbol, fi Diego Maradona u jafu li ħadu l-World Cup darbtejn - wieħed jista’ jasal għal opportunitajiet oħra. 

IĊ-CHAIRPERSON: Grazzi. Hawn rimarki? L-Onor. Adrian Delia.

ONOR. ADRIAN DELIA: Rigward l-aħħar aċċenn li għamilt ta’ opportunitajiet bejn iż-żewġ pajjiżi naħseb li huwa essenzjali li l-lingwa tkun waħda mill-barrier breakers u tagħti lok li jiġu żviluppati kuntatti bejn popli, bejn ġnus u pajjiżi. Allura ċertament li l-għarfien tiegħek anke fil-lingwa Spanjola se tkun ta’ benefiċċju. Hemm xi oqsma partikolari li forsi diġà bdejt taħseb fuqhom li jista’ jkun hemm kollaborazzjoni mal-Arġentina? Lil hinn mill-futbol għandhom setturi ekonomiċi pjuttost wiesgħin inkluż fl-ikel.

PROF. CHARLES L. MIFSUD: Hekk hu. Dan huwa suq kbir. Għandek 97% tal-poplu huwa Europeanised, jiġifieri għandu oriġini Ewropea. Fil-fatt l-ewwel lingwa hija l-Ispanjol u t-tieni lingwa hija t-Taljan, imbagħad anke l-Ingliż. Minn statistika li ġbart mill-Malta Business Registry u mit-trade statistics, mill-aħħar sena diġà kien hemm qabża f’dak li huwa apparat elettroniku u apparat elettriku, fis-sens li hemm nuqqas, għax huma m’għandhomx produzzjoni lokali. Għalhekk kumpaniji żgħar tagħna, SMEs, jistgħu jidħlu f’dak is-suq u jisfruttaw dan il-vojt li hemm. Diġà hemm xi kuntatti inizjali, l-iktar fuq l-istampar u fuq dan l-apparat elettroniku. Wieħed jista’ jagħraf dawn in-niċeċ u jaħdem fuqhom. Hemm anke affarijiet ta’ lastiku, ta’ mekkanika, u anke logħob u gadgets teknoloġiċi. L-iktar li nimpurtaw aħna huma kimiċi organiċi, laħam u prodotti tal-laħam. S’intendi l-Arġentina huma magħrufin għal hekk. Naħseb li b’mod meqjus u iffukat wieħed jista’ jidħol anke f’dawn l-oqsma. 

ONOR. KAROL AQUILINA: F’waħda mid-domandi li għamilnielek min-naħa tal-Oppożizzjoni tlabniek hekk: 

“Tista’ tindika jekk kontx involut f’xi ħidma diplomatika preċedenti fi ħdan il-Ministeru għall-Affarijiet Barranin?”.

Inti weġibt li fl-aħħar snin servejt bħala Ambaxxatur mhux residenti għall-Pajjiżi Baltiċi. Forsi tindikalna s-snin? Fittixt fis-CV tiegħek u mhumiex indikati.

PROF. CHARLES L. MIFSUD: Iva, mill-2014 bdejt fil-Pajjiżi Baltiċi. Mill-2007 kont bdejt ngħallem hemmhekk. Kont wieħed mill-ewwel nies minn Malta li ngħallem f’universitajiet fl-Estonja, il-Litwanja u l-Latvja. Imbagħad kont mistieden biex nieħu dan l-irwol. Imbagħad fl-2019 l-Estonja ġiet imneħħija minn dak il-grupp ta’ tliet pajjiżi. Kienet ingħatat lil xi ħadd ieħor u żammejt il-Latvja u l-Litwanja. F’dan iż-żmien jien ħdimt qatigħ. Jekk wieħed jara l-Malta Business Registry jsib li minn dawn il-pajjiżi għandna ’l fuq minn 20 kumpanija li għandhom shareholding, għax jien kabbart l-għarfien, l-iktar bil-pubblikazzjoni ta’ artikli fil-lingwi rispettivi u bl-Ingliż f’business journals ta’ dawn it-tliet pajjiżi. 

Bħala turiżmu, għandna English language students u anke studenti li jiġu hawnhekk. Però naħseb li l-iktar importanti huwa n-numru ta’ kumpaniji li wrew interess. Dan apparti li hemm investiment qawwi min-naħa ta’ investituri Maltin f’dawn it-tliet pajjiżi b’mod speċjali fil-Latvja. 

ONOR. KAROL AQUILINA: Jien qed nifhem li se tibqa’ Ambaxxatur għall-Pajjiżi Baltiċi.

PROF. CHARLES L. MIFSUD: Le, ġejt mgħarraf li mhux se nkompli hemmhekk. Ġejt mitlub biex nieħu dan l-irwol. Jidhirli wkoll li hemm nies oħra li ġew assenjati dawn il-pajjiżi.

ONOR. KAROL AQUILINA: Mistoqsija ta’ rutina. Hemm xi ħaġa li forsi timbarazza lilek, lil dan il-Kumitat, lil min qed jaħtrek, lill-pajjiż, li għandek taqsam magħna qabel nieħdu d-deċiżjoni?

PROF. CHARLES L. MIFSUD: Definittavement li le. M’hemm l-ebda kunflitt ta’ interess. 

ONOR. KAROL AQUILINA: Grazzi tad-disponibilità.

IĊ-CHAIRPERSON: Iktar rimarki? (Onor. Membri: Le) Prof. Mifsud, nitolbok sabiex tirtira mill-kamra tal-Kumitat sakemm il-Kumitat jiddiskuti n-nomina tiegħek.

Il-Professur Charles L. Mifsud irtira mill-kamra tal-Kumitat.

Fil-5.46 p.m. il-laqgħa ġiet sospiża sabiex il-membri jkomplu jiddiskutu bejniethom in camera  u fil-5.47 p.m. irriżumiet.

IĊ-CHAIRPERSON: Il-mistoqsija hija n-nomina ta’ Prof. Charles L. Mifsud bħala Ambaxxatur mhux residenti għall-Arġentina. Dawk favur? (Onor. Membri: Aye) Dawk kontra? Agreed. In-nomina ġiet approvata unanimament.

Nistieden lill-Professur Charles Mifsud jidħol fil-Kamra.

Fil-5.47 p.m. il-Professur Charles L. Mifsud daħal lura fil-kamra tal-Kumitat.

IĊ-CHAIRPERSON: Prof. Mifsud, ninfurmak li n-nomina tal-kariga tiegħek bħala Ambaxxatur Mhux Residenti għall-Arġentina għaddiet mill-Kumitat b’vot unanimu. Skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, il-parir tal-Kumitat flimkien mal-Minuti tal-laqgħa se jintbagħtu lill-Ministru għall-Affarijiet Barranin u Ewropej u l-Kummerċ l-Onor. Ian Borg. Nirringrazzjak, u nawguralek ħafna.

Il-Prof. Charles L. Mifsud ħareġ mill-kamra tal-Kumitat.

IĊ-CHAIRPERSON: Xogħol il-Kumitat għal-lum ġie eżawrit. Nirringrazzjakom. Il-Kumitat huwa aġġornat għal nhar it-Tnejn f’ħin li jiġi miftiehem iktar tard.

Fil-5.47 p.m. il‑Kumitat ikkonkluda u aġġorna għal nhar it-Tnejn, 15 ta’ Mejju 2023, f’ħin li kellu jiġi kkomunikat aktar tard. 

